
Sámi bivdo- ja meahcástansearvvis leat dat vuordámušat ahte mii fas galgat beassat vánddardit mehciin lobálaččat, bivdit guollejávrriid, lubmet ja viežžat eará maid dárbbašat doppe.  Ja dat guoská birra jagiid, ieš guđet áiggiid jagis, nu go leai vierru ovdalisáiggi. 

Iešguđet ge áigodagain leat dálusámiin doaimmat ja barggut meahcis.  Giđđat lea áigi ávnnastit, doalvut bivdoneavvuid meahccái, gođiid divodit, muoraid čuollat ja hávggaid bivdit.  Dasa lassin lea giđđalodden ja čuovžabivdu.  Čuovžabivdu bistá geasi ja gitta maŋŋit čakčii. Geasset álget meahccelájut maid.  Čakčagease leat meahccelájut, lubmen ja gámasuoidnečuohppan.  Čakčat fas muorrabajideamit ja jeagelbordin.  Ja go vuosttaš muohta boahtá, de geasehit ruoktot bivdonevvuid ja guollenelohiid. Čakčadálvvi fas leai juoŋasteapmi. Dálvet lea geasehanbarggut, nu mo suinniid, muoraid, jeahkáliid ja guliid geasehit.  Diet leai dan áigge go hearggit ledje dáluolbmuin. Herggiid geavahedje geaseheapmái.

Nie leai dalá dálusámiid eallinvuohki ja birgejupmi. Dát vuohki bisttii vel 70 loguide dassá go scooterat ja tráktorat boahtigohte. Guovdageidnui bođii birrajagi biilaluodda easka 67-68.

Miessemánu álgogeahčen johttájedje boazosápmelaččat ja sii eai boahtán fas ovdal skábman.

Bievlaeatnamis ledje de eatnamat dušše dálusámiid geahčus ja anus.  Jávrriid ja eatnamiid ávkkástallan leai juogaduvvon dálusámiid gaskkas lunddolaččat.  Jávrrit ja eatnamat gulle daidda geat orro dago lahkosiin.  Leai kollektiivvalaš geavaheapmi, muhto de gávdnojedje muhtun jávrrit ja jeakkit maid sáhtii okta dahje muhtun moadde bearraša ávkkástalle fásta jahkásaččat.  Dat eai lean nu máŋga.  Dát ortnet doaimmaid hui bures, leai hui soabalaš juogadeapmi. 

Muhto de bođii biilaluodda.  Biilaluodda buvttii eará olbmuid deikke min eatnamiid ja jávrriid ala maid mii aniimet iežamet. Dát eará olbmot eai dovdan eai ge vuhtii váldán min juogadansystema.  Sii manne gosa sidjiide heivii juogo lubmet dahje bivdit.  Dalle álge maid boazosápmelaččat boahttit bievlaáigge siseatnamii.  Eai sii ge dovdan min juogadanvuogádaga.  Nu min juogadanvuogádat cuovkanii dađistaga.

De mearrededje eiseválddit ođđa forskrifta mii rabai min meahci olgoriikkaolbmuide ja earáide,  - 5 km rádji -, sii galge beassat ávkkástallat dain jekkiin ja jávrriin mat ovdal ledje min opmodagat.  Nu bahkkehalaimet eret. Ja dál lea FEFO vel rahpan daid eatnamiid ain eanet. 

Mohtorjohtolat láhka fas gieldá min doaimmahit dehálaš beliid min árbevirolaš beaivválaš birgejumis, nammalassii meahcásteami.  Ii han fievrruid haga goastta guhkkelii go galgá fievrridit fatnasa, nuohtti, guollenelohiid, luopmániid jnv.  Ná lea otná dilli.

Guovdageainnus leat omd árbevirolaččat geavahan jávrenuohti guollebivddus.  Mii leat vásihan ahte nuohttegeassin lea dat buoremus vuohki dikšut jávrri.  Muhtun árbevirolaš bivdonevvuid ii leat šat lohpi geavahit, nu mo jávrenuohti. 

Jus dál ain galgat sáhttit birget árbevirolaš vuogi mielde, ávkkástallat meahci, de šaddat mii dalán krimineallan.  

Mii sámit eat leat oamastan eatnamiid dieinna lágiin mo oarjemáilmmis muđui.  Eat mii leat nu mo oarjemáilmmi olbmot bolton eatnamiid ja áidon daid birra. Sii lohket iežaset dikšun eatnamiid ja dieinna lágiin merken daid alcceseaset opmodahkan. Muhto min meahcceávkkástallan lea maid guođđán luottaid, bálgáid ja mearkkaid.  Hárjánan čalbmi oaidná goal nuohttenjuobahagat leamašan, goal meahcceniittut leamašan, goal bisánanbáikkit, goal heargeveattáhagat. Min dikšun leai ceavzilis meahccegeavaheapmi.  Dikšun leai omd. muorračuollan vai muorraeatnamat eai suogo ja rissiluva.  Dábálaš jávrebivdin leai dehálaš vai guolli doalaha buori kvalitehta ja guollenálli bissu balánssas. Midjiide lea amas ahte muhtumat galget meahci oamastit.  Ávkkástallan lea leamašan mis guovddážis. Midjiide lea buot deháleamos ahte fas beassat meahci ávkkástallat nu mo mii leat oahpahuvvon.  Eaktun ávkkástallamii lea ahte mii beassat geavahit fievrruid goastat omd. jávrái, muorrameahccái dahje luomejeaggái ja ahte mii galgat sáhttit suoji dahkat nu mo ovdalis áiggiid dagaimet go huksiimet darfegođiid ja barttaid.

Finnmárkkukommišuvdna galgá guorahallat rivttiid. Min dálusápmelaččaid dáfus leat dát eahpitkeahttá čadnon meahci ávkkástallamii ja meahci riggodagaide.  Midjiide lea dárbu sihkkarastit lobálašvuođa ávkkástallamii oktan vánddardanlobiin ja vejolašvuođain hukset suoji. Guoros oamasteapmi ii leat nu dehálaš go riekti ávkkástallat.

Ja dasa lassin, go kommišuvdna guorahallá rivttiid, de ferte dat maid kártet ja guorahallat daid riektivuogádagaid mat mis ledje, min meahccejuogadansystema maid mun dás álggos namuhin.  Meahcceriggodagaid ávkkástallan leai kollektiivvalaš vuoigatvuohta. Datte ge ledje muhtun jávrrit ja luomejeakkit juhkkojuvvon báikegottiid ja bearrašiid mielde.  Muhto lihkká omd. juohkehaš sáhtii viežžat borranguoli maiddái dain jávrriin.  Kommišuvdna ferte leat mielde divodeamen dan maid Norgga eiseválddit ja Norgga riektisystema lea leamašan mielde cuvkemin.  

Muhtun árbevirolaš bivdonevvuid galgat fas sáhttit váldit atnui, nu mo omd. dás ovdalis namuhin, jávrenuohti.

Dás šaddá maid sáhka hálddašeamis.  Mii leat árbevirolaččat dikšun jávrri, muorraeatnamiid jnv. nu ahte dat attášedje iežaset riggodagain. Mii leat maid dássidit ávkkástallan meahci riggodagain ceavzilis vuogi mielde.  Dát lea maid hálddašeapmi.  Muhto, dattege, otnáš servodat gáibida maiddái eanet formála hálddašeami. Min mielas galggašii hálddašeapmi biddjot suohkana dássái.  Lea leamašan sáhka ahte gilisearvvit leat áigumin ohcat dakkár hálddašanvuoigatvuođa iežaset lagasbirrasiidda.  Balan ahte otnáš servodagas šattašii dát hui váttis dainna go de šaddet váttisvuođat ea.ea. defineret geat de gullet gillái ja dasa lassin de ihtet ođđa byrokráhtalaš dárbbut.  Formálalaš hálddašeapmi máksá ruđaid ja gáibida bargiid, ja gii dan galgá máksit.  

SBMS oaivvilda ahte suohkan galgá sáhttit reguleret muhtun duovdagiid dušše suohkan olbmuid váste sihkkarastit árbevirolaš ja báikkálaš ávkkástallama. 

Dálusámiin ii leat makkárge riektisuodjalus.  Danin dat leat ge sáhttán mis rivvet vuoigatvuođa omd. máhccevánddardeapmái fievrruiguin, heargedollui ja boazomerkii.  Ja dál lea vel nu ahte giđđaloddemis lea dušše geahččaladdan lohpi.  Sámi bivdo- ja meahcástansearvi oaidná danin dárbbu čielggadit meahcásteddjiid meahcceávkkástallan vuoigatvuođaid ja sihkkarastit ahte sámi meahcásteapmi suodjaluvvo ja ahte dasa addo ahtanuššan vejolašvuohta nu mo internašunála álbmotriekti gohčču. Muhto, mii leat čadnon min duovdagiidda. Dat maid dát addet, leat mearridan min eallima ja birgejumi ja dan geat mii leat. SBMS is vuordit ahte Finnmárkkukommišuvdna dán áimmahuššá. Mii maid vuordit ahte kommišuvdna doalaha min vuoigatvuođaid unnimusat álgoálbmot deklarašuvnna rámmaid siskkobealde.
Lihkku bargguin!

